
XIZMAT KOʻRSATISH OBYEKTLARINI 

Annotatsiya. Maqolada uy-joy fondini boshqarish tizimida mahallalarning demografik sigʻimi va shaharsozlik 
iqtisodiyoti tamoyillari asosida lokal xizmat koʻrsatish obyektlarini normativ loyihalashtirish masalalari tadqiq 
etilgan. Tadqiqot doirasida aholi zichligi, turar joy tiplari va hududiy qulaylik radiuslari oʻrtasidagi bogʻliqliklar 
iqtisodiy jihatdan tahlil qilinib, “iqtisodiy sigʻim radiusi” va “15 daqiqalik shahar” konsepsiyalari mahalliy sharoitga 
muvaffaqiyatli tatbiq etilgan.

Kalit soʻzlar: normativ loyihalashtirish, demografik sigʻim, lokal xizmat bozori, shaharsozlik iqtisodiyoti, 
bozor muvaffaqiyatsizligi, mahallaviy infratuzilma.

Аннотация. В статье исследованы вопросы нормативного проектирования объектов локального 
обслуживания в системе управления жилищным фондом на основе демографической ёмкости махаллей 
и принципов экономики градостроительства. В рамках исследования проведён экономический анализ 
взаимосвязи между плотностью населения, типами жилой застройки и радиусами территориальной 
доступности. Концепции «радиуса экономической ёмкости» и «15-минутного города» успешно 
адаптированы к местным условиям.

Ключевые слова: нормативное проектирование, демографическая ёмкость, рынок локальных 
услуг, экономика градостроительства, провалы рынка, инфраструктура махалли.

Abstract. This article examines the issues of normative planning of local service facilities within the housing 
management system based on the demographic capacity of neighborhoods (mahallas) and the principles of 
urban economics. The study economically analyzes the relationships among population density, residential 
housing types, and territorial accessibility radii. The concepts of the “economic capacity radius” and the “15-
minute city” are successfully adapted to local conditions.

Keywords: normative planning, demographic capacity, local service market, urban economics, market 
failure, neighborhood infrastructure.

K I R I S H
Shahar aholisining turmush sifati, jumladan, ularning kundalik ehtiyojlarini qondirish imkoniyati, koʻp 

jihatdan yashash hududida aholiga koʻrsatiladigan xizmatlar infratuzilmasining mavjudligi, qulayligi va narxi 
bilan belgilanadi. Global miqyosda rivojlanayotgan mamlakatlar shaharlarida ushbu masala ayniqsa alohida 
ahamiyatga ega. Aholi sonining tez oʻsayotgani fonida xizmatlar infratuzilmasini optimal joylashtirish koʻpincha 
rejali yondashuvdan koʻra stixiyali bozor kuchlariga havola etiladi.

Olib borilgan retrospektiv tahlil natijalari shuni koʻrsatadiki, 2021–2025-yillar davomida Nukus shahrining 
demografik salohiyati barqaror va intensiv oʻsish trayektoriyasini namoyish etdi (1-jadval).

1-jadval
Nukus shahri aholisi soni dinamikasi [1]

Yil Soni, ming kishi.
2021 323.8
2022 329.0
2023 334.6
2024 339.2
2025 344.7

Aholi sonining shiddatli surʼatlarda koʻpayishi lokal miqyosda ijtimoiy-maishiy infratuzilma tizimiga tushadigan 
demografik bosimni keskin kuchaytirmoqda. Shahar maʼmuriy-hududiy tuzilmasidagi turli konfiguratsiyadagi 
mahallalar, xususan, markaziy koʻp qavatli turar-joy massivlaridan tortib, chekka hududlardagi yakka tartibdagi 
hovli-uylardan iborat maskanlargacha boʻlgan tizimlar oʻz demografik sigʻimi jihatidan bir-biridan prinsipial 
ravishda farqlanadi. Mazkur muammoning fundamental iqtisodiy mazmuni shundaki, xizmat koʻrsatish 
obyektlarining hududiy demografik parametrlarni hisobga olmasdan, faqatgina stixiyali tarzda lokalizatsiya 
qilinishi shahar iqtisodiyotida ikki tomonlama salbiy deformatsiyani keltirib chiqaradi.

Bir tomondan, aholi konsentratsiyasi oʻta yuqori boʻlgan nuqtalarda xizmatlarga boʻlgan ichki talabning 
taklifdan sezilarli darajada oshib ketishi sunʼiy defitsitni va buning oqibatida isteʼmolchilar real daromadlari 
hisobiga shakllanuvchi monopol rentani yuzaga keltiradi. Ikkinchi tomondan, demografik potensiali past va 
aholi tarqoq yashaydigan chekka zonalarda xizmat koʻrsatish quvvatlarining haddan tashqari ortiqcha yaratilishi 
talabning yetishmasligi tufayli investitsiyalarning oʻzini oqlamasligiga hamda tadbirkorlik subyektlarining tizimli 
kasodga uchrashiga sabab boʻladi.

Pirovardida, bozor muvozanatining bunday ikki tomonlama buzilishi makro va mikroresurslarning 
noratsional taqsimlanishiga olib kelib, umumiy shahar iqtisodiyoti miqyosida qayta tiklab boʻlmaydigan ijtimoiy-
iqtisodiy netto-zararlar shaklida namoyon boʻladi.

M A V Z U G A  O I D  A D A B I Y O T L A R  S H A R H I
Shahar iqtisodiyotida xizmat koʻrsatish obyektlarining hududiy optimalligi masalasi klassik asarlardan 

boshlanadi. William Alonso [2] oʻzining yer rentasi nazariyasida shahar ichidagi turli xizmatlar va uy-joy uchun 
yer taklifini hududiy masofa funksiyasi orqali modellashtirgan. Uning modeliga koʻra, markazga yaqinlik — 
xizmatlarga talab va yer rentasini bir vaqtda belgilovchi asosiy oʻzgaruvchi hisoblanadi.

Richard Muth [3] Alonso modelini yanada rivojlantirib, aholi zichligi va xizmatlarga boʻlgan talab oʻrtasidagi 
elastiklik munosabatlarini empirik tarzda koʻrsatdi. Uning asosiy xulosasi — aholi zichligining markazdan 
chekkaga tomon eksponensial kamayishi xizmatlar tarmoqlarining ham shunga mutanosib tarzda siyraklashuvini 
talab qiladi.

Jane Jacobs [4] oʻzining klassik asarida kundalik lokal xizmatlarning shahar jamoalari uchun ijtimoiy-
iqtisodiy ahamiyatini taʼkidlaydi.

Zamonaviy iqtisodchi Edward Glaeser [5] tadqiqot ishida shahar zichligi bilan iqtisodiy samaradorlik 
oʻrtasidagi musbat bogʻliqlik amaliy maʼlumotlar asosida isbotlangan. Unga koʻra, aholi zichligi yuqori 
mahallalarda lokal biznes muhiti yaxshiroq shakllanadi, chunki isteʼmolchilar oqimi barqaror boʻladi.

Milliy iqtisodchi olimlardan A. Sadikov va boshqa hammualliflar [6] oʻz tadqiqotlarida hududlar infratuzilmasini 
rivojlantirish va aholining hayotiy ehtiyojlarini qondirishda xizmat koʻrsatish tarmoqlarini makroiqtisodiy tartibga 
solish masalalarini tahlil qilgan boʻlsalar, B. Sharipov uy-joy kommunal sohasi va unga tutash xizmat koʻrsatish 
tizimini boshqarishda iqtisodiy rivojlanish qonuniyatlarini ilmiy asoslab bergan [7]. Shuningdek, mintaqaviy 
infratuzilmani loyihalash va ijtimoiy soha tarmoqlarini rivojlantirish muammolari X. Kurbanov tomonidan tizimli 
tadqiq etilib, mahalliy xususiyatlarni hisobga olish zarurligi isbotlangan [8].

T A D Q I Q O T  M E T O D O L O G I YA S I
Tadqiqot jarayonida nazariy tahlil, tavsifiy tahlil, qiyosiy tahlil, iqtisodiy modellashtirish metodlaridan 

foydalanildi. Tadqiqotning empirik asosini Nukus shahri mahallalarida oʻtkazilgan soʻrovnoma natijalari, 
Oʻzbekiston Davlat statistika qoʻmitasining demografik maʼlumotlari va xalqaro tashkilotlarning (UN-Habitat, 
Jahon banki) meʼyoriy hujjatlari tashkil etadi.

T A H L I L  V A  N A T I J A L A R 
Soʻnggi yillarda global urbanistikada ustuvor ahamiyat kasb etayotgan hududiy tashkil etish modellaridan 

biri — bu kundalik zaruriy xizmatlar va ijtimoiy neʼmatlardan piyoda yoki ekologik transport vositalari yordamida 
atigi oʻn besh daqiqalik masofada foydalanish imkoniyatini yaratuvchi “15-daqiqalik shahar” konsepsiyasi [9] 
yondashuvidir. Mazkur nazariyaning asosini yaqinlik, xizmatlar xilma-xilligi, demografik zichlik va infratuzilmaning 
hamma yerda mavjudligi kabi muhim tizimli tamoyillar tashkil etadi. Ayniqsa, COVID-19 pandemiyasi davrida 
ushbu konsepsiya yanada dolzarb ahamiyat kasb etdi, chunki global karantin tadbirlari lokal xizmatlar 
infrastrukturasining jamoa barqarorligidagi hal qiluvchi rolini yaqqol koʻrsatdi.

Iqtisod nazariyasida “bozor muvaffaqiyatsizligi” konsepsiyasi tashqi taʼsirlar, axborot asimmetriyasi yoki 
koordinatsiya mexanizmlarining izdan chiqishi oqibatida erkin raqobat tizimining ijtimoiy jihatdan maqbul 
muvozanatni taʼminlay olmaslik holatini ifodalaydi. Mazkur deformatsiya lokal xizmat koʻrsatish sohasida, 
ayniqsa mahallabay tadbirkorlik tizimida yaqqol namoyon boʻladi. Xususiy sektor vakili yangi xizmat koʻrsatish 
nuqtasini tashkil etishda koʻpincha hududdagi aholi zichligining istiqboldagi dinamikasi va real xarid qobiliyati 
toʻgʻrisidagi tizimli maʼlumotlarga ega boʻlmaydi, bu esa qaror qabul qilishda axborot yetishmovchiligini yuzaga 
keltiradi. Natijada investitsiya resurslarining notoʻgʻri yoʻnaltirilishi tufayli xizmat koʻrsatish quvvatlari yo aholi 
zich joylashgan markaziy massivlarda haddan tashqari toʻplanib ketadi yoki aholi tarqoq yashaydigan periferiya 
hududlarida chuqur defitsitni keltirib chiqaradi. Ijtimoiy-iqtisodiy resurslarning hududiy jihatdan bunday 
nomutanosib taqsimlanishi shahar iqtisodiyotida umumiy foydalilik darajasining pasayishiga va qayta tiklab 
boʻlmaydigan tizimli yoʻqotishlarga sabab boʻladi.

Turar-joy mahallalari darajasida aholining maishiy xizmatlardan qoniqish darajasini belgilovchi eng 
sezgir iqtisodiy indikator — bu xizmatlarning narxi va sogʻlom raqobat muhitining mavjudligidir. Tahlillar shuni 
koʻrsatdiki, Nukus shahrining chekka hududlarida aholi tomonidan eng koʻp uchraydigan va tizimli ravishda 
shikoyat qilinadigan muammo — bu xizmatlar va tovarlar narxining asossiz ravishda yuqoriligidir. Ushbu 
fenomen bozor iqtisodiyoti qonuniyatlari nuqtayi nazaridan quyidagi tashkiliy-tuzilmaviy omillar bilan izohlanadi:

1. Shahar markazida servis shoxobchalarining zichligi yuqoriligi sababli kuchli raqobat muhiti mavjud va 
bu narxlarning tabiiy ravishda pasayishini taʼminlaydi. Biroq chekka mahallalarda muayyan xizmat turi boʻyicha 
faqat bir yoki ikkita subyekt faoliyat koʻrsatadi. Natijada ushbu tadbirkorlar raqobatning yoʻqligidan foydalanib, 
aholi uchun sunʼiy ravishda yuqori monopol narxlarni shakllantiradi. Aholining markazga borib kelish uchun 
sarflaydigan transport xarajati va vaqtini inobatga olib, mahalla ichidagi qimmat xizmatga koʻnikishdan boshqa 
chorasi qolmaydi; 

2. Chekka mahallalardagi kichik servis subyektlari oʻz faoliyatlari uchun zarur boʻlgan xomashyo va 
materiallarni toʻgʻridan-toʻgʻri ishlab chiqaruvchidan emas, balki bir nechta vositachilar (ulgurji bozorlar) 
orqali sotib oladilar. Kichik hajmlarda xarid qilinganligi va logistika xarajatlari yuqoriligi sababli mahsulotning 
boshlangʻich tannarxi baland boʻladi va bu yakuniy isteʼmol narxiga yuklanadi; 

3. Mahallabay xizmatlar bozorida shaffoflik darajasi past. Aholi qaysi mahallada yoki shoxobchada 
xizmatlar arzonroq yoki sifatliroq ekanligi haqida tezkor va ishonchli maʼlumotga ega emas. Axborotning 
yopiqligi tadbirkorlarga narxlarni oʻz xohishlariga qarab oʻzgartirish imkonini beradi. 

Yuqorida sanab oʻtilgan salbiy tendensiyalarni bartaraf etish va mahallabay xizmatlar bozorida sogʻlom 
raqobatni rivojlantirish uchun maʼmuriy (jazolash yoki narxni majburiy belgilash) usullari mutlaqo samara 
bermaydi. Aksincha, bunda quyidagi tashkiliy-iqtisodiy mexanizmlarni ishga solish zarur:

● chekka mahallalarda defitsit boʻlgan xizmat turlarini ochmoqchi boʻlgan tadbirkorlarga yer, bino va soliq 
imtiyozlarini tizimli taqdim etish orqali ushbu lokal bozorga yangi subyektlarning kirib kelishini ragʻbatlantirish 
(bu monopoliyani tabiiy ravishda sindiradi); 

● Nukus shahri boʻyicha mahallabay xizmatlar va ularning narxlari monitoringini aks ettiruvchi lokal raqamli 
platforma yoki mobil ilovalarni rivojlantirish. Bu isteʼmolchi va ijrochi oʻrtasidagi axborot asimmetriyasini yoʻqotib, 
narxlarning shaffoflashishiga va raqobatning kuchayishiga olib keladi. 

Empirik tadqiqotimiz davomida respondentlar tomonidan bildirilgan eng muhim va strategik takliflardan biri 
— bu mahallalarda lokal servis obyektlarini shunchaki stixiyali emas, balki aholi soniga (demografik sigʻimga) 
qarab normativ asosda loyihalashtirish zarurligidir. Shaharsozlik iqtisodiyoti tamoyillariga koʻra, turar-joy 
massivlarida xizmat koʻrsatish majmualarining samaradorligi ularning “iqtisodiy sigʻim radiusi” va “isteʼmolchilar 
kontingenti” bilan toʻgʻri mutanosib boʻlishi shart.

Hozirgi kunda Nukus shahri mahallalari aholi zichligi va turar-joy tipi boʻyicha keskin farqlanadi. Markaziy 
koʻp qavatli uylardan iborat mahallalarda kichik makonda aholi konsentratsiyasi yuqori boʻlsa, shahar atrofidagi 
hovli uylar joylashgan mahallalarda aholi tarqoq joylashgan. Bu esa xizmat koʻrsatish obyektlarini tashkil etishda 
yagona andozadan foydalanib boʻlmasligini, balki normativ loyihalashtirish tamoyilini tatbiq etishni taqozo etadi.

Normativ loyihalashtirish konsepsiyasining mohiyati shundan iboratki, shaharning har bir mahallasida 
har 1000 yoki 5000 nafar aholi soniga nisbatan bazaviy maishiy va ijtimoiy xizmatlarning minimal normativ 

standartlari belgilanishi lozim. Masalan, xalqaro va milliy shaharsozlik meʼyorlari tizimlashtirilganda, turar-joy 
majmualari ichida quyidagi makoniy masofalar va sigʻim normativlari optimal hisoblanadi:

5 daqiqalik piyoda yurish masofasi (200–300 metr) — kundalik birinchi darajali ehtiyoj obyektlari (mini-
marketlar, nonvoyxonalar, dorixonalar, bolalar maydonchalari); 

10–15 daqiqalik piyoda yurish masofasi (500–800 metr) — davriy ehtiyoj obyektlari (maishiy xizmat 
koʻrsatish ustaxonalari, goʻzallik salonlari, kichik sport zallari, til oʻrgatish markazlari) (1-rasm).

1-rasm. Mahallalarda aholiga xizmat koʻrsatish obyektlarining 
hududiy joylashuvi va xizmat koʻrsatish radiuslari modeli

Agar shaharning chekka mahallalarida ushbu normativlar buzilsa yoki inobatga olinmasa, “bozor 
muvaffaqiyatsizligi” yuzaga keladi. Yaʼni, tadbirkor aholi soni kam yoki tarqoq boʻlgan hududda kapital sigʻimi 
yuqori boʻlgan xizmat turini (masalan, zamonaviy sport majmuasini) ochsa, mijozlar oqimi yetishmasligi sababli 
tez orada bankrotlikka uchraydi. Aksincha, aholi zich joylashgan hududda xizmatlar shoxobchasi yetishmasa, 
sunʼiy navbatlar, narxlarning qimmatlashishi va xizmat koʻrsatish madaniyatining pasayishi kuzatiladi.

Shu sababli, uy-joy fondini boshqarishda mahallalarning demografik sigʻimini oldindan prognoz qilish va 
yangi barpo etilayotgan koʻp qavatli massivlarda birinchi qavatlardagi tijorat maydonlarining turi va quvvatini 
majburiy ravishda taklif etilayotgan model asosida taqsimlash tizimini joriy etish lozim. Bu yondashuv mahallabay 
xizmatlar bozorining stixiyali rivojlanishiga barham berib, tadbirkorlar uchun kafolatlangan lokal bozorni, aholi 
uchun esa yuqori ijtimoiy qulaylikni taʼminlaydi.

X U L O S A  V A  T A K L I F L A R
Olib borilgan tadqiqotlar uy-joy fondini boshqarishda lokal xizmat koʻrsatish tizimini tizimli isloh qilish 

zarurligini koʻrsatdi. Aholi sonining tez surʼatlarda oʻsishi shaharsozlikda stixiyali yondashuvlardan voz kechib, 
xizmat obyektlarini demografik sigʻim va optimal iqtisodiy radiuslar (200–300 va 500–800 metr) asosida 
normativ loyihalashtirishni taqozo etadi. Ushbu makoniy mutanosiblikning buzilishi mahallabay xizmatlar 
bozorida monopol narxlar, sunʼiy defitsit va tadbirkorlar bankrotligi kabi tizimli bozor muvaffaqiyatsizliklariga 
olib kelib, shahar iqtisodiyotida qayta tiklanmaydigan netto-zararlarni keltirib chiqaradi. Muammoning strategik 
yechimi sifatida yangi qurilayotgan turar-joy massivlarining birinchi qavatlaridagi tijorat maydonlarini aniqlangan 
mahalliy defitsit normativlari asosida majburiy taqsimlash tizimini joriy etish zarur. Mazkur iqtisodiy-makoniy 
mexanizm axborot asimmetriyasini kamaytirib, tadbirkorlar uchun kafolatlangan lokal bozorni, aholi uchun esa 
yuqori ijtimoiy-iqtisodiy qulaylikni taʼminlaydi hamda shahar iqtisodiyotining muvozanatli rivojlanishiga xizmat 
qiladi.

